B.2025 Nd.6 Ng.25 bouxbien Laujmiz

GVANGJSIH MINZCUZ BAU

= A T

faenzcieng ndei 3
o T

Yah gvagseiq le, boux baengzyoux ndei
gou Ciz Fugvei caiq hix mbouj bae
Gunhmingz, cix dwg louz youq ndaw mbanj,
ngoenznaengz banhaet soengq gyoengq
lwgnyez louz mbanj bae hagdangz,
gvaqringz  youh bae raeb gyoengqde
daugma. Mboengq de ok ci noix, mwh
mbouj ok ci, couh hwnj bya ok doengh bae
ndaem gomiuz. Dieg gwnz bya dan ndaem
baenz  haeuxyangz. maenzdoengzlingz .
maenz, “dieg gaglouz” henzgyawj ndaem di
gva byaek gaijmbwq.

“Mingh vunz gangj mbouj cingcuj.” De
boq amq ien le, naeuz, “gou laihnaeuz gou
ndaej swnhleih baenz vunz ndaw singz,
naemj mbouj daengz, byaij dwk byaij dwk
couh baenq daugma lo, daengz laeng vunz
cienz cungj mbouj miz.”

Miz baez ndeu, gou hawj de yungh ciiq
soengq ausam gou bae Gunhmingz yawj
bingh. Caepcawq ndei le, de caeuq gou
naeuz: “Ausam cungj bingh neix, lau hix
dwg guh ndwi lo, couh dangq bae raenraen
dieg hung ba.”

Gou naeuz: “Mbouj baenzneix ba, de
cij hajcib lai bi, danghnaeuz yw ndei ne.”

“Ndaundeiq doek congh muh coj yw
ndei lo, hoeng caen mij raen gvaq naug.
De boq amq ien luenzladlad ndeu.

Ausam gou dwg baenz yizsen’ aiz, ciuq
canghyw yihyen ndaw yienh naeuz, dwg
“cijnaengz maxdai dang maxlix yw”. Song
boux nuengxdangz gou rox bingh naek le,
doq ngaem gyaeuj lo, gyoengqde caeuq gou
naeuz: “Go, gaenq baenzneix lo, dou youh
mbouj miz cienz, mbouj wnggai sai cienz
dem lo, hoeng mwngz naeuz yaek caiq bae
yawjyawj, dou couh cengqgengz guh baez
dem ba.”

Ausam youq Gunhmingz aen singhgiz
ndeu, dauq daengz ndaw mbanj, ninz congz
caiq hix mbouj hwnq roengz dieg gvaq. Sam
ndwen gvaqglaeng, mwh de gvagseiq, byom
ndaej dan lw naeng ndok ndwi, daengx
ndang saekhenjnamh. Boux baengzyoux
ndei gou Ciz Fugvei yungh ciiq de bae daeh
gij doxgaiq guhsang gou youq Gaiyijlwz
cawx haenx, daengx loh dangheiq naeuz:
“Vunz couh dai baez ndeu, hoeng mbangj
boux dai ndaej an’ onj, mbangj boux, lumj
ausam, dai sam ndwen cij dai gatcied, dai
hoj ha.”

De daihgaiq dwg naemj daengz yah
bonjfaenh lo. Dangyienz, de hix aiq naemj
daengz bouxwnq caengz dai ndaw mbanj.

Boux youq ndaw gunghcangj gyae—
gyang deng fwngz goenq dauq ranz guh
hongreih hongnaz Cinz Yungsuh,
ylenznaeuz miz gaiq fwngz dog, hongreih

hongnaz cix guh ndaej seugsad. Gou faen ien
hawj de, bang de diemj ien. De naeuz: “Lij
dwg mwngz ndei, gwn haeux guekgya,
ngoenznaengz hai da ndiu singj, couh miz
geij bak maenz ngaenz lo.”

“Hix baeg.” Gou naeuz.

“Raeuz doxvuenh?” De riu le, naeuz,
“gou mbouj lau baeg.”

“Nanz mbouj guh hong, rengz iq lo,
ndokndang hix mbouj lingz, gou haengjdingh
guh mbouj ndaej.” Gou naeuz.

“Gou hix hag mbouj rox cang yiengh
yawj bauqceij gwn caz, dou bouxminz,
ngoenz ndeu mbouj guh hong, couh ndang
in.

Cinz Yungsuh gizsaed mbouj miz geijlai
reihnaz, hoeng de bau guh haujlai reihnaz
ndaw mbanj ndaem ien. Reihnaz ndaw
mbanj cuengq ndwi hix dwg cuengq ndwi,
miz vunz ok cienz co, dangyienz dwg
saehndei. Danghnaeuz mbouj miz vunz guh,
vut fwz hojsik mbouj gangj, gvaq geij bi couh
dieg reihnaz biengbaenz diegfwz,
baenzhaeux noix baenz buenq lai. Cinz
Yungsuh yungh di cienz co ndaej hajcib
moux dieg biz, mwh ung din’ ien, boux dog
guh, daengz seiz nyaengq senj go’ ien. gauj
ien.faen daengj ien, couh ok cienz goq vunz,
boux ngoenz bak maenz, boux guh ndaej di
hongmbaeu ndaw mbanj de yungh ndaej ndei
liux.

“Yawjyawj gaiq dieg ndoi gou neix,
henjrwdrwd dwggyaez lai.” De ceij dieg ien
de hawj gou yawj, couh lumj ceij ndoi cienz
rimradrad ndeu hawj gou yawj.

“Lwgdaih Iwgngeih cingq doeg daihhag,
lwgsam doq youh yaek gauhgauj, lwgseiq lij
doeg cuhcungh, gou mbouj ndaem ien mbouj
ndaej, lij aeu ciengx baenz bang lwgnyez ha.”

“Ndaej geijlai cienz?” Gou cam.

“Danghnaeuz gauj mbouj miz maz. gai
mbouj deng ap gyaq, ndaej hajcib fanh
maenz mbouj miz vwndiz.” De youh naeuz,
“gou boux fwngz dog neix, lij gamj naemj
engq lai dem?”

“Gaenq mbouj noix lo, mwngz ndaej
cienz lai gvaq gou haj boix.” Gou youh hawj
de diuz ien ndeu.

“Gouj cungj naeuz raeuz doxvuenh,
mwngz youh mbouj guh.” De riuhehe
hwnjdaeu;.

Beixnuengx Cinz Yungsuh hai aen ciiq
ndeu dap de bae haw cawx ywgajnon. Youq
dieg liz dou song ciengh gyae, itcig naenj
lajbah. “Mbouj caeuq mwngz gangj lo, cienci
gou daeuj lo.” De aeu gaiq fwngz dog haenx
bae rag douci, ndang saemxsax con haeuj
ndaw ci bae, lumj bouxmbanj diugbeiz gwn
laeuj lai nei. (4)



